«Василей» - тайӧ абу сӧмын культурнӧй лоӧмтор, сійӧ медрадейтана йӧзкостса гажъяс пиысь ӧти»

Та йылысь висьталіс Коми Республикаса Юралысь Вячеслав Гайзер  «Василей» ӧнія коми сьыланкывлӧн XX республиканскӧй фестивальлӧн кывкӧртӧдъяс серти, коді муніс Сыктывкарын.
«Тайӧ фестивальыс важысянь нин вӧлі мӧвпыштӧма кыдз йӧзкостса гаж. И зэв бур, мый талун, юбилейнӧй фестиваль вылын татшӧм атмосфераыс – кыпыд ловруыс, бурлуныс, чужан му дорӧ да коми народнӧй сьыланкыв дорӧ муслуныс. Таысь торйӧн аттьӧ подув пуктысьяслы – тӧдчана коми композиторъяслы – куим Василейлы: Гущинлы, Чувьюровлы да Лодыгинлы.  Нимкодь аддзыны сійӧ, мый быд во фестиваль чукӧртӧ тыр залъяс. Тайӧ висьталӧ сы йылысь, мый «Василей» абу сӧмын культурнӧй лоӧмтор, сійӧ  медрадейтана гажъяс пиысь ӧти», - пасйис Вячеслав Гайзер.

Республикаса Юралысь козьналіс фестиваль котыртысьяслы микроавтобус ньӧбӧм вылӧ сертификат.

«Ми нуӧдім 20-ӧд фестиваль юркарса ыджыд сцена вылын сы вӧсна, мый юбилейнӧй фестиваль — тайӧ республикалӧн тӧдчана лоӧмтор. Ӧні артистъяслӧн эм позянлун гастрольясӧн ветлыны район да республика пасьта, выступайтны каръясын да сиктъясын да козьнавны асланыс видзӧдысьяслы  кыпыд ловкылӧм», - стӧчмӧдіс В. Гайзер.
